༢༠༡༡ལོའི་བོད་རང་སྐྱོང་ལྗོངས་སྤྱིར་བཏང་འབྲིང་རིམ་ཆེད་ལས༼མཐོ་འབྲིང༽
སློབ་གྲྭར་སློབ་མ་བསྡུ་བའི་གཅིག་གྱུར་རྒྱུགས་ཤོག
བོད་ཡིག

དང་པོ།  རྨང་གཞིའི་ཤེས་བྱའི་སྐོར། ༼བསྡོམས་སྐར་༢༠༽
གཅིག གདམ་གསེས་དྲི་གཞི།  ༼སྐར་༦྾༠.༥=༣༽
༼གཤམ་དུ་བཀོད་པའི་དྲིས་ལན་གསུམ་ལས་ཡང་དག་པའི་ལན་གཅིག་ཡོད་པ་དེ་འདེམས་དགོས༽
༡༽བོད་ཀྱི་ལོ་རྒྱུས་ཐོག་ཏུ་གྲགས་པའི་མཁར་ལ་སྔ་བ་ནི་(     )ཡིན།
ཀ ཡུམ་བུ་བླ་མཁར།    ཁ  སྣེ་གདོང་ཕོ་བྲང་།    ག  ཕོ་བྲང་པོ་ཏ་ལ།
༢༽ཕག་གྲུ་སྡེ་སྲིད་ཁྲི་རབས་ལྔ་པ་མི་དབང་གྲགས་པ་རྒྱལ་མཚན་གྱིས་(     )ཐོག་མར་པར་བརྐོ་བྱས་པ་ཡིན།
ཀ  རྗེ་ཙོང་ཁ་པའི་གསུང་འབུམ།   ཁ ས་སྐྱ་གོང་མ་རྣམ་ལྔའི་གསུང་འབུམ།   ག  དགའ་ལྡན་པར་རྙིང་།
༣༽པཎ་ཆེན་རིན་པོ་ཆེ་ཁོང་གིས་ན་བཟའ་ཐེར་མ་རྒྱ་རྨུག་ཅིག་དང་། ཞབས་འཇུར་ཡུ་རིང་ཞིག་བཞེས་འདུག  ཅེས་པས་མི་སྣའི་(     )ཞིབ་འབྲི་བྱས་ཡོད།
ཀ  བྱ་བྱེད།    ཁ  ཕྱིའི་རྣམ་པ།   ག  སེམས་ཁམས།
༤༽གཤམ་གསལ་དཔེར་བརྗོད་ལས་མིང་མཐའ་ཁོ་ན་ཡིན་པའི་ཚོ་པ་ནི་(     )ཡིན།
ཀ  ཁ་ལོ་བ།  གསལ་པོ།  འབྲོག་པ།   ཁ  ཤེས་ཡོན་ཅན།  ལམ་སྟོན་པ།  སྐམ་པོ།   ག  མཐུག་པོ།  བུང་བ། ལོ་མ། 
༥༽བོད་ཀྱི་ལེགས་བཤད་ཀྱི་ཐོག་མ་ནི་(     )ཡིན།
ཀ  དགེ་ལྡན་ལེགས་བཤད།  ཁ  ཆུ་ཤིང་བསྟན་བཅོས།   ག ས་སྐྱ་ལེགས་བཤད།
༦༽སློབ་ཁྲིད་ཉན་དུས་གཉིད་དང་རྨུགས་པའི་དབང་དུ་སོང་སྟེ་ཤེས་པ་རྣལ་དུ་མི་གནས་པ་ནི་(     )ལྟ་བུའི་སྐྱོན་ཡིན།
ཀ སྣོད་ཁ་སྦུབ།   ཁ སྣོད་ཞབས་རྡོལ།   ག  སྣོད་དྲི་མ་ཅན།
གཉིས།  གཤམ་གསལ་གྲངས་རྣམས་འདྲེན་དགོས། ༼སྐར་༦྾༠.༥=༣༽
༧༽བོད་ཆོལ་ཁ་གསུམ།                                                                                                                                    
༨༽སྐ་ཅོག་ཞང་གསུམ་ནི།                                                                                                                                 
གསུམ།  འགྲིག་མིན་བརྡར་ཤ་གཅོད་རྒྱུ། ༼སྐར་༦྾༠.༥=༣༽
༼གལ་ཏེ་དྲི་གཞི་ཚང་མར་རྟགས་གཅིག་མཚུངས་བཀོད་ཚེ་སྐར་མི་སྤྲོད༽
༩༽དཔེ་དང་དཔེ་ཅན་གཉིས་ངོ་བོ་ཐ་དད་དུ་བཀོད་པར་བརྟེན་ནས་དེ་གཉིས་མཚུངས་པར་རྟོགས་པར་བྱེད་པ་ནི་གཟུགས་རྒྱན་གྱི་མཚན་ཉིད་ཡིན། (     )
༡༠༽སྲོང་བཙན་སྒམ་པོ་ནི་བོད་ཀྱི་ལོ་རྒྱུས་ཐོག་ཆེས་ཕུལ་དུ་བྱུང་བའི་བཙན་པོའི་རྒྱལ་རབས་ཀྱི་བཙན་པོ་ཞིག་ཡིན་ལ་ཁོང་གིས་ཆབ་སྲིད་དང་དམག་དོན། ཁྲིམས་ལུགས་སོགས་སུ་མཛད་རྗེས་ཆེན་པོ་བཞག་ཡོད།(     )
༡༡༽བོད་གངས་ཅན་གྱི་ལྗོངས་འདིར་ལྕགས་ཟམ་ཐོག་མར་འཛུགས་གནང་མཁན་ནི་གཡུ་ཐོག་ཡོན་ཏན་མགོན་པོ་ཡིན།(     )
༡༢༽གན་རྒྱའི་ནང་དུ་མི་དམངས་ཤོག་སྒོར་སོགས་ཀྱི་གྲངས་ཚད་འབྲི་དགོས་ཚེ་ངེས་པར་དུ་ཨང་ཀིའི་ཐོག་ནས་མཚོན་པ་བྱེད་དགོས།(     )
༡༣༽ཀྲའོ་ཀྲོའུ་ཟམ་པ་ཧྲིལ་པོའི་རིང་ཚད་ལ་སྨི་50.28ཡོད་ཅིང་། ཟམ་སྣེ་གཉིས་ཀྱི་ཞེང་ཚད་ལ་སྨི་9.6ཡོད། ཅེས་པ་ནི་གྲངས་འགོད་པའི་གསལ་བཤད་བྱེད་ཐབས་ཡིན།(     )
༡༤༽“ཁྱི་ཚོགས་ནང་དམུར“ཞེས་པ་ནི་ཁྱི་ཚོགས་ནང་ཕན་ཚུན་སོ་འདེབས་པ་སྟེ། འདིར་རང་མི་རིགས་ནང་ཕན་ཚུན་ལ་ཕྲག་དོག་དང་། འཁོན་འཛིན་མི་བྱེད་པའི་དོན་བསྟན་ཡོད།(     )
བཞི།  དོན་མཚུངས་མིང་འབྲི་རྒྱུ། ༼སྐར་༥྾༡=༥༽
བྱི་ལ།(             )  སྒོ་སམ།(            )  མུ་ཏོ་བ།(            ) བྱོལ་སོང་།(            ) དྲན་དབང་།(            )
ལྔ།  གཤམ་གསལ་དྲི་བར་་གཞིགས་ནས་ལན་འདེབས་དགོས། ༼སྐར་༦༽
༡༦༽ཅི་ཞིག་ལ་ཚིག་ཕྲད་ཟེར།  ཚིག་ཕྲད་ལ་བྱེད་ནུས་དང་ཡོད། ༼སྐར་༢༽
༡༧༽ཁོར་ཡུག་ཞིབ་འབྲི་བྱེད་པ་ཞེས་པར་རྣམ་པ་གང་དང་གང་ཡོད།༼སྐར་༢༽
༡༨༽བོད་ཀྱི་དར་ལྕོག་འཛུགས་སྲོལ་དེ་ཇི་ལྟར་བྱུང་བ་ཡིན་ནམ།༼སྐར་༢༽
གཉིས་པ།  ལྟ་ཀློག་དང་དབྱེ་ཞིབ་བྱ་རྒྱུ། ༼བསྡོམས་སྐར་༤༠༽
༡༩༽ལྟ་ཀློ་དབྱེ་ཞིབ་དང་པོ། ༼སྐར་༡༠༽
མས་ལན་ཧྥང་གི་བཞིན་དཔལ་ང་ཉིད་ལ། །
ཡོད་ཅེས་ཉ་གང་ཟླ་བ་སྙེམས་མ་བྱེད། །
མཚོ་རྫིང་དལ་བུར་འབབ་ལྡན་འགྲམ་སྐྱེས་པའི། །
དཀར་འཇམ་པདྨ་ལ་ཡང་ཡོད་ཕྱིར་རོ། །
ཀ༽གོང་གི་ཚིགས་བཅད་འདི་དཔེ་རྒྱན་གྱི་ནང་གསེས་གང་ཡིན། ༼སྐར་༢༽
ཁ༽ཚིགས་བཅད་འདིའི་ནང་གི་དཔེ་དང་དཔེ་ཅན་གང་ཡིན། ༼སྐར་༢༽
ག༽དཔེ་དང་དཔེ་ཅན་གྱི་མཚུངས་ཆོས་གང་ཡིན། ༼སྐར་༢༽
ང༽ཅི་ཞིག་ལ་ཚེག་བར་ཆ་དང་ཡ་ཟེར།༼སྐར་༢༽
ཅ༽སྙེམས་ཞེས་པའི་དོན་གང་ཡིན།༼སྐར་༡༽
༢༠༽ལྟ་ཀློ་དབྱེ་ཞིབ་གཉིས་པ། ༼སྐར་༣༠༽
དྭངས་གསལ་སྔོ་མེར་འཁྱིལ་བའི་ཡར་འབྲོག་གཡུ་ཡི་མཚོ་མོ་ཡིད་དུ་འོང་བ་དེ་མིག་ལམ་དུ་འཆར་ཐུབ། གཡུ་མཚོ་དེ་ནི་གངས་ཅན་སཱ་ལའི་སྨན་ལྗོངས་ཀྱི་མཛེས་རྒྱན་དུ་གྱུར་པའི་མཚོ་མ་ཕམ་དང་། གནམ་མཚོ་ཕྱུག་མོ་སོགས་དང་འདྲ་བར་ཕྱི་ནང་གཉིས་ཀྱིས་རྩ་ཆེར་འཛིན་ཞིང་ཡུལ་གྲུ་ཀུན་ལ་སྙན་གྲགས་ཆེ། དེ་རྒྱུད་ཀྱི་ས་ནི་དུས་རབས་བཅུ་གསུམ་པར་ས་སྐྱ་འགྲོ་མགོན་ཆོས་རྒྱལ་འཕགས་པའི་དུས་སུ་བཙུགས་པའི་བོད་ཁྲི་སྐོར་བཅུ་གསུམ་གྱི་ཡ་གྱལ་ཡར་འབྲོག་སྟག་ལུང་ཁྲི་དཔོན་གྱི་མངའ་ཁོངས་སུ་གཏོགས། མཚོ་ཆེན་དེ་ནི་ཡར་འབྲོག་ས་ཁོངས་སུ་ཆགས་པས་གནའ་མིང་དུའང་ཡར་འབྲོག་གཡུ་མཚོ་ཞེས་སུ་གྲགས།
དགུན་དུས་སུ་སླེབས་སྐབས། ཡར་འབྲོག་སྐྱེ་བོ་ཀུན་གྱི་ཡིད་དབང་འཕྲོག་པའི་སྲབ་འཇམ་ཡང་བ་རབ་སྔོའི་གོས་བཟང་བཀླུབས་པའི་མཛེས་མ་དེས་ཀྱང་ས་མཐོའི་ཁ་བའི་ལྗོངས་ཀྱི་གྲང་རེག་བཟོད་དཀའ་བར་མཐོང་ནས་རབ་དཀར་ཆབ་རོམ་སྲིན་བལ་གྱི་མལ་འཇམ་ནང་དུ་བདེ་བའི་དྲོབ་འབའ་ཞིག་ལ་ཡིད་ཚིམ་པར་མནལ་བའི་ངང་ཚུལ་ཇི་ལྟ་བུར་གནས། དབྱར་གྱི་དཔལ་ཡོན་རབ་ཏུ་བཞད་པའི་ཚེ་ན། ཨན་ད་རྙིལ་གྱི་མདོག་ལྟར་སྔོ་བའི་མཚོ་མོའི་སྟེང་དུ་རླུང་གཡོར་ཅན་གྱི་ཉ་གྲུ་རྣམས་ཆལ་ཆིལ་རླབས་ཀྱི་ཕྲེང་བས་མདུན་དུ་བསྐུལ་བ་དང་། མཚོ་དཀྱིལ་གྱི་གླིང་ཕྲན་སྟེང་དུ་ཆུ་བྱའི་ཚོགས་རྣམས་འདུས་ཏེ་རང་དགར་རྩེད་འཇོར་རོལ་བ། མཚོ་འགྲམ་གྱི་ཐང་དུ་རྩྭ་འཇམ་གསར་པས་ཁེབས་ཤིང་། ཕྱུགས་རིགས་དཀར་ནག་ཁྱུ་དང་ཁྱུས་དྲི་ཞིམ་བཅུད་ལྡན་གྱི་རྩྭ་ལོངས་སུ་སྤྱོད། གཟིགས་དང་། རྒྱང་ན་ཡིད་འོང་ལྷུན་སྟུག་རབ་དཀར་མདངས་སུ་བཀྲ་བའི་ས་འཛིན་མངོན་པར་མཐོ་བ་དང་། མདུན་དུ་ཀུན་གསལ་བུ་མོ་སྔོ་བསངས་མ་ས་གཞིའི་ཕུན་ཚོགས་ཉམས་སུ་མྱོང་སླད་དུ་ཆུ་བོའི་གཟུགས་ཀྱིས་ཐང་ལ་བབས་པ་ཇི་བཞིན་དུ་གཡུ་མཚོའི་དཔལ་དེ་ཡི་གར་འོང་། དེ་ལྟའི་ཉམས་དགའི་བཀོད་པས་རབ་ཏུ་མཛེས་པའི་ལྗོངས་དེར་སྐྱེ་བོ་རྣམས་ཀྱིས་བསྔགས་པ་འདི་ལྟར་བརྗོད་པ་སྟེ།
དབང་སྔོན་མེ་ལོང་ཕྱིས་འདྲའི་གཡུ་མཚོའི་མཐའ། །
མེ་ཏོག་རབ་མཛེས་འཁྲི་ཤིང་ཚལ་གྱིས་བསྐོར། །
ལོ་ཕྱུགས་འཕེལ་རྒྱས་འདོད་ཡོན་ཕུན་སུམ་ཚོགས། །
ཨེ་མ་སུམ་རྩེན་གནས་འདིར་འཕོས་སམ་ཅི། །
ཞེས་པ་དེ་ནི་དོན་དང་ལྡན་པར་འདུག་གོ །
ཀ༽གོང་གསལ་རྩོམ་ཐུང་བཀླགས་ནས་གཤམ་གྱི་མངོན་བརྗོད་སོ་སོའི་མིང་འབྲི་དགོས། ༼སྐར་༤྾༡=༤༽
ས་འཛིན།                  ཀུན་གསལ་བུ་མོ།                  སཱ་ལའི་སྨན་ལྗོངས།                    སུམ་རྩེན།                  
ཁ༽གཤམ་གསལ་དཔེར་བརྗོད་ཁག་དཔེ་རྒྱན་ཡིན་ནམ་གཟུགས་རྒྱན་ཡིན། ༼སྐར་༢྾༢=༤༽
ཕྱུགས་རིགས་དཀར་ནག་མཁའ་དབྱིངས་རྒྱུ་སྐར་ཚོགས།      (                                     )
དབང་སྔོན་མེ་ལོང་ཕྱིས་འདྲའི་གཡུ་མཚོའི་མཐའ།            (                                     )
ག༽གཤམ་གསལ་བརྗོད་པ་བསྡུས་འབྲི་བྱེད་དགོས། ༼སྐར་༢྾༢=༤༽
དྭངས་གསལ་སྔོ་མེར་འཁྱིལ་བའི་ཡར་འབྲོག་གཡུ་ཡི་མཚོ་མོ་ཡིད་དུ་འོང་བ་དེ་མིག་ལམ་དུ་འཆར་ཐུབ།
ཨན་ད་རྙིལ་གྱི་མདོག་ལྟར་སྔོ་བའི་མཚོ་མིའི་སྟེང་དུ་རླུང་གཡོར་ཅན་གྱི་ཉ་གྲུ་རྣམས་ཆལ་ཆིལ་རླབས་ཀྱི་ཕྲེང་བས་མདུན་དུ་བསྐུལ།                                                                                                                              
ང༽ཡར་འབྲོག་གཡུ་མཚོའི་གནས་ཡུལ་གང་དུ་ཡིན། ཡར་འབྲོག་གཡུ་མཚོ་ཞེས་པའི་མིང་དེ་ཇི་ལྟར་ཐོགས་པ་ཡིན་ནམ། ༼སྐར་༢྾༢=༤༽                                                                                                                        
ཅ༽གཤམ་གསལ་རྟགས་བཀོད་པའི་ཕྲད་རྣམས་སུམ་ཅུ་པའི་ནང་གསེས་གང་ལ་འཇུག་པ་ངོས་ཟུངས་དང་། ༼སྐར་༣྾༢=༦༽
རབ་ཏུ་མཛེས།                                (                                     )
རླབས་ཀྱི་ཕྲེང་བས་མདུན་དུ་བསྐུལ།        (                                     )
གནས་འདིར་འཕོས་སམ་ཅི།                 (                                     )
ཆ༽གཤམ་གསལ་ཚིག་དུམ་སོ་སོས་དུས་ཀྱི་རྣམ་པ་གང་ཞིག་མཚོན་ནམ། ༼སྐར་༢྾༢=༤༽
ས་མཐོའི་ཁ་བའི་ལྗོངས་ཀྱི་གྲང་རེག་བཟོད་དཀའ་བར་མཐོང་ནས་རབ་དཀར་ཆབ་རོམ་སྲིང་བལ་གྱི་མལ་འཇམ་ནང་དུ་བདེ་བའི་དྲོད་འབའ་ཞིག་ལ་ཡིད་ཚིམ།          (                                                                       )
མཚོ་དཀྱིལ་གྱི་གླིང་ཕྲན་སྟེང་ཆུ་བྱའི་ཚོགས་རྣམས་འདུས་ཏེ་རྩེད་འཇོར་རོལ་ཞིང་མཚོ་འགྲམ་དུ་རྩྭ་འཇམ་གསར་པས་ཁེབས་ཤིང་ཕྱུགས་རིགས་དཀར་ནག་ཁྱུ་དང་ཁྱུས་བཅུད་ལྡན་གྱི་རྩྭ་ལོངས་སུ་སྤྱོད།(                                           ) 
ཇ༽གཤམ་གསལ་མིང་ཚིག་སོ་སོར་དོན་མཚུངས་མིང་རེ་འབྲི་དགོས། ༼སྐར་༤྾༡=༤༽
ཡ་གྱལ(                       )བཀླུབས་པ།(                  )  ཆབ་རོམ།(                    )  མེ་ལོང་།(               )
གསུམ་པ།  རྩོམ་ཡིག་འབྲི་རྒྱུ། ༼སྐར་༤༠༽
༢༡༽བོད་ལ་ཞི་བའི་བཅིངས་འགྲོལ་བཏང་ནས་ལོ་ངོ་དྲུག་ཅུའི་ནང་ཏང་ཀྲུང་དབྱང་གི་བྱམས་བརྩེའི་ཐུགས་ཁུར་དང་། སྤུན་ཟླའི་ཞིང་ཆེན་དང་གྲོང་ཁྱེར་གྱི་ཤུགས་ཆེའི་རྒྱབ་སྐྱོར། བོད་ཀྱི་མི་རིགས་ཁག་གི་ཐུན་མོང་འབད་བརྩོན་བཅས་ལ་བརྟེན་ནས་བོད་ཡུལ་ཁྱོན་གྱི་མི་དམངས་འཚོ་བ་དང་། དཔལ་འབྱོར། རིག་གནས། དེ་བཞིན་གྲོང་ཁྱེར་དང་གྲོང་གསེབ་ཀྱི་རྣམ་པ་སོགས་གང་ཅིར་གནམ་ས་བླ་འོག་ལྟ་བུའི་འཕོ་འགྱུར་ཆེན་པོ་བྱུང་ཡོད་པ་ནི་མིག་མཐོང་ལག་ཟིན་དུ་གྱུར་པའི་དོན་དངོས་ཁོ་ན་ཡིན། དེས་ན། ཁྱེད་ནས་ཕ་ཡུལ་གྱི་འཕོ་འགྱུར་མཚོན་པའི་ལྷུག་རྩོམ་ཞིག་འབྲི་དགོས། ཡང་ན། ཁ་བྱང་ལ་བརྗེད་པར་དཀའ་བའི་འདས་དོན་ཞིག་ཅེས་པའི་ཇི་བཞིན་བརྗོད་པའི་རྩོམ་ཡིག་ཅིག་འབྲི་དགོས། 
རྩོམ་འབྲིའི་རེ་བ། 
ཀ༽གོང་གི་ཁ་བྱང་གཉིས་ལས་གང་རུང་ཞིག་གདམ་རྒྱུ།
ཁ༽ནང་དོན་ཁ་གསལ་ཞིང་གོ་རིམ་ལྡན་པ། ཕྲད་དང་དག་ནོར་ཉུང་བ་ཞིག་དགོས།
ག༽ཁམས་གཙང་ཞིང་ཡིག་གཟུགས་ལེགས་པོ་དགོས།
ང༽ཡིག་འབྲུ་༤༠༠ལས་མི་ཉུང་བ་ཞིག་དགོས།
 ༢༠༡༡ལོའི་འབྲིང་རྒྱུགས་ཤོག་ངོས།    1 / 4

